
MINUTI

Il-Minuti tal-Laqgħa Nru 25 li saret fit-18 ta’ Marzu, 2024 ġew konfermati.
 
DISKUSSJONI DWAR IR-RAPPORT ANNWALI 2023 TAL-KUNSILL GĦALL-MALTIN LI JGĦIXU BARRA MINN MALTA SKONT IS-SUB-ARTIKLU (2) TAL-ARTIKLU 7 TAL-ATT DWAR IL-KUNSILL GĦALL-MALTIN LI JGĦIXU BARRA MINN MALTA (KAP. 515)

IĊ-CHAIRPERSON (Onor. Edward Zammit Lewis): Jekk jogħġobkom introduċu ruħkom u b’mod konċiż agħtuna overview tar-rapport annwali li diġà ġie ċċirkolat mal-Membri tal-Kumitat. 

IS-SUR JOSEPH XERRI: Jiena s-Segretarju tal-Kunsill għall-Maltin li Jgħixu Barra minn Malta. 

IS-SUR ANDREW GRECH: Jiena Assistent Direttur fid-Direttorat tas-Servizzi Konsolari u tal-Maltin li Jgħixu Barra minn Malta.

DR ANTOINETTE CUTAJAR: Jiena uffiċjal fid-Direttorat tas-Servizzi Konsolari u tal-Maltin li Jgħixu Barra minn Malta.
 
IS-SUR JOSEPH XERRI: Ħalli issa nagħtikom overview tar-rapport annwali għas-sena 2023. Din is-sena kellna bidla ta’ erba’ membri mill-Kunsill u issa se nibdlu 11 oħra. Ir-raġuni hi li dawn il-11 membru spiċċalhom it-tieni terminu tagħhom u kien hemm xi ħadd li rriżenja wkoll. Dawn jistgħu jagħmlu żewġ termini ta’ tliet snin kull terminu. U għalhekk bdejna l-proċess sabiex nagħżlu dawn il-11-il membru ġdid. L-aktar xogħol li sar hija ovvjament il-laqgħa ġenerali annwali, fejn f’din il-laqgħa ġew diskussi dawn l-affarijiet li se nsemmi. 

L-ewwel waħda kienet fuq ix-xogħol u l-għanijiet tal-Kunsill għall-Maltin li Jgħixu Barra minn Malta. Sabiex nieħdu overview tajba ġibna l-ambaxxatriċi tar-Repubblika tal-Irlanda u qaltilna xi jsir fl-Irlanda. U fl-aħħar ġie deċiż li nagħmlu strateġija ġdida ta’ ħames snin, fejn tnejn mill-membri offrew li jifformulaw road map dwar kif se nimxu biex nagħmlu din l-istrateġija. Din ir-road map ġiet approvata mill-Kunsill imma billi se jsir dan it-tibdil kollu fil-Kunsill iddeċidejna li nibdew nimplimentawha malli jinbidel il-Kunsill. 

Suġġett ieħor li ġie diskuss kien il-life certificate għall-pensjonanti Maltin li jgħixu barra. Dawn il-pensjonanti jkunu jridu jimlew dan il-life certificate għax inkella ma jeħdux il-pensjoni. Hawnhekk sibna żewġ problemi. L-ewwel problema kienet biex iħallsu lura flus żejda li jkunu rċevew. Il-Gvern Malti jagħtihom permess ta’ 45 ġurnata biex jagħmlu dan filwaqt li l-Gvern Awstraljan jagħtihom 25 ġurnata. Mela jekk jien Malti fl-Awstralja u nirċievi flus extra mill-Gvern Malti, irrid nirritornahom lura within 45 days. Jekk jien Malti li kont l-Awstralja u nieħu l-pensjoni tal-Awstralja u qiegħed hawn Malta, għandi 25 ġurnata biss biex nirritorna l-flus żejda li nkun ingħatajt. Kien ikun hemm diffikultà fil-komunikazzjoni u x’kien qiegħed jiġri? 

Il-problema kienet fuq il-life certificate. Xi ħadd ma jimliex il-life certificate u l-pensjoni ma jibqax jeħodha, u ħafna minn dawn il-pensjonanti Maltin li hemm hemmhekk mhumiex daqshekk up to date fuq il-computers, u allura wħud minnhom kienu qed jispiċċaw lanqas biss jagħtu każ meta jibagħtulhom mill-bank. Għalhekk tlabna lill-Ministeru għall-Politika Soċjali sabiex kemm jista’ jkun naraw kif inħaddmu notifikazzjoni li tintbagħat mhux biss lilhom imma anke lin-next of kin tagħhom. Meta timla ċ-ċertifikat inti trid tniżżel in-next of kin tiegħek. U allura kellhom jaħdmu fuq din il-biċċa xogħol. 

Kellna wkoll il-promozzjoni tal-lingwa Maltija u l-kultura Maltija. Sibna li saret biċċa xogħol tajba mill-Ambaxxata Belġjana u allura tkellimna virtwalment biex nipprovaw naraw li dak li sar hemmhekk kemm jista’ ikun isir f’ambaxxati oħra. Imbagħad għandna l-problema tat-tagħlim tal-Malti. Din hija problema li ilha sejra ħafna. L-Awstralja, il-Kanada u anke l-Istati Uniti għad hemm interess fit-tagħlim tal-Malti imma l-problema hi li m’għandhomx min jgħallem. Meta pprovaw jibagħtu lil xi ħadd minn Malta, ħadd ma ried imur. Il-Ministeru għall-Edukazzjoni kien qed jaħdem fuq proġett biex jagħmel platform tat-tagħlim tal-Malti għal dawk li qegħdin Malta u aħna konna se ninqdew biha. Il-problema hi li s’issa diġà ħarġu żewġ tenders imma t-tnejn ma rnexxewx. Issa reġgħu qed jaraw x’se jagħmlu. Sadanittant qegħdin jużaw pjattaformi li għandha l-Università. Il-problema hi li din hija diffiċli ħafna biex tkun interattiva għax għandek problema biex issib in-nies. U l-problema tkompli tikber minħabba d-differenza tal-ħin. Jekk trid tkun interattiva mal-Awstralja trid tqabbad lil xi ħadd li jaħdem bil-lejl. Issa aħna bil-kemm insibu fil-weekend aħseb u ara kemm se nsibu bil-lejl. Imma qegħdin naħdmu fuqha. 

Xi ħaġa oħra hija l-wirt storiku Malti. Dawn xtaqu ħafna programmi ta’ gwida u networking mal-każini tal-baned u assoċjazzjonijiet, u ssuġġerixxew li jkun hemm skambju bejn baned u saħansitra anke bejn il-partiti politiċi. Wieħed irid jara daqsxejn kif din tista’ issir. L-aktar ħaġa importanti li nisperaw li issa mxiet mhux ħażin hija l-kwestjoni tal-Att 20. Dan l-Att sar fl-2011 mentri llum il-parti fejn hemm id-diaspora nbidlet għal kollox. Dak iż-żmien il-liġi kienet magħmula għal min kien l-Awstralja u l-Kanada mentri llum għandna ħafna Maltin ġol-Ewropa. Allura saru suġġerimenti biex jinbidlu kemm dawk kif ukoll in-numru tar-rappreżentanti. Bħalissa fl-Ewropa għandna rappreżentant wieħed u aħna qed nissuġġerixxu li jkun hemm tnejn. L-istess il-Kanada. Dan qed nagħmluh biex tiġi tirrifletti kemm bħala numru kif ukoll bħala ideoloġija x’għandhom jagħmlu u ma jagħmlux fid-diaspora tal-lum. S’issa kien hemm l-Ewwel Qari ta’ din il-liġi. Issa nistennew li tgħaddi mill-proċess parlamentari kollu. 

Xi ħaġa oħra li ilhom jgħidu ħafna dwarha hija ċ-ċerimonja dwar l-imbierek ċertifikat ta’ ċittadinanza. Sfortunatament kellna numru mhux ħażin ta’ nies … Mela ħalli mmur pass lura u nispjegalkom kif taħdem din is-sistema. Mela wieħed japplika għaċ-ċittadinanza u jingħata ċ-ċertifikat taċ-ċittadinanza ġo envelop li jasallu d-dar bil-posta. Jiġifieri la nkunu nafu kemm dan il-bniedem jaf fuq Malta u xejn. Sfortunatament hemm min ikun irid il-passaport Malti biex meta jidħol fl-Ewropa ma jkollux ħassle u jibqa’ għaddej. Il-ħsieb tagħna dejjem kien li kemm jista’ jkun min japplika għaċ-ċittadinanza jkun jaf fejn hi Malta. Attwalment kien hemm xi ħadd li kien issuġġerixxa li nagħmlulhom test qabel ma nagħtuhom iċ-ċertifikat imma ma jistax jkun, u allura bdejna sistema li meta jkun hemm ammont ta’ persuni ssir ċerimonja u dak li jkun jirċievi ċ-ċertifikat. U biex ikun jaf dwar Malta qed nagħtuh dan il-ktieb li fih tagħrif dwar Malta. Ġo fih għandhom kollox; l-istorja, it-tempji, it-tradizzjonijiet, art and pleasure, eċċ. U b’hekk, minbarra li nlaqqgħuhom flimkien, isiru jafu aktar dwar Malta. S’issa sas-sena l-oħra ċ-ċerimonji saru fl-Awstralja, fl-Istati Uniti u fil-Kanada u ngħataw 63 ċertifikat. 

L-irwol taż-żgħażagħ. Waħda mid-diffikultajiet kbar li għandhom hija li ħafna minn dawn l-assoċjazzjonijiet u għaqdiet li jeżistu qed imorru lura għax iż-żgħażagħ - l-Awstralja wasalna sar-raba’ ġenerazzjoni jekk mhux sal-ħames ġenerazzjoni - ma tantx jinteressaw ruħhom fihom. Għalhekk qegħdin naħdmu biex forsi nqajmu l-interess tagħhom. Sfortunatament għamilna l-ewwel forum virtwali u mbagħad, meta ġejna għat-tieni wieħed kellna nħassruh għax ma kellniex biżżejjed konkorrenza. Din ilha sejra s-snin. Aħna nistiednu liż-żgħażagħ b’mod virtwali biex niddiskutu ċerta suġġetti. L-ewwel topic li konna għamilna kien dwar Malta. Imbagħad it-tieni topic, peress li kien hawn l-għajta fuq il-klima għamilnieh fuq il-klima. Imma donnu ma ġibidx l-attenzjoni tan-nies. Fil-fatt kien hemm min ikkritikana u qalilna li kien ikun aħjar li kieku għamilna xi ħaġa fuq Malta. Issa qegħdin jaraw x’se jiġri.  

Issemmiet ukoll l-issue tal-vot. Reġgħet saret il-proposta li kull min għandu l-passaport Malti nagħtuh iċ-ċans li jivvota. Riedu li nagħmlu proġett pilota bir-Renju Unit, din id-darba għal meta niġu għall-Parlament Ewropew, fejn dawn ikunu jistgħu jivvotaw fl-ambaxxata. Imma ovvjament din hija deċiżjoni politika. Kien hemm proposta għal ftuħ ta’ konsolat f’San Francisco. Tal-Kanada solvejnieha għax kienu ilhom jitolbu biex ikollhom ambaxxatur u issa għandhom. L-Amerika qed jgħidu li hemm ħafna nies in-naħa ta’ California li jiġi ‘l bogħod miċ-ċentru. Hemm konslu onorarju imma jixtiequ li jkun hemm konslu ġenerali. U għalhekk qegħdin jistudjaw din l-issue bħalissa. 

Kien hemm proposta biex ikun hemm flight minn Malta dirett għal New York mal- Ethiopian Airlines. Kien hemm suġġeriment biex ikun hemm waqfa l-Kanada wkoll. Din il-proposta ntbagħtet lill-Ethiopian Airlines u qegħdin naħdmu fuqha.  

ONOR. BEPPE FENECH ADAMI: Kif daħlu fiha l-Ethiopian Airlines? 

IS-SUR JOSEPH XERRI: Milli jidher id-diskussjonijiet li qed isiru Malta … 
IĊ-CHAIRPERSON: Nassumi biex toħloq vjaġġ għal Malta huwa ovvju imma mbagħad biex jagħmel sens irid ikun hemm connection flight għall-kontinent Afrikan  biex ikollok load factor ... 

IS-SUR JOSEPH XERRI: Issa dawn qed jgħidu li magħha jagħmlu wkoll waqfa l-Kanada. Problema oħra hija marbuta mal-membri tal-kleru fost l-emigranti. Dawn iridu membru tal-kleru Malti. Issa tgħidilkom aktar fuqha Dr Cutajar. 

ONOR. ROBERT CUTAJAR: Jekk tippermettili xtaqt ngħidlek xi ħaġa fuq dak li għadek kemm għedt. Qabel xejn nirringrazzjak tax-xogħol tagħkom. Semmejt l-Abbozz ta’ Liġi li fil-fatt ġie tabled fuq il-Mejda tal-Kamra fl-1 ta’ Marzu. Ma nafx jekk rajtux l-abbozz finali li ġie mressaq quddiem din il-Kamra? Fil-fatt qiegħed fuq nett tal-aġenda tal-Kamra imma ma jfissirx li se nibdew niddiskutu lilu. Ma nafx jekk għandkomx kopja tiegħu, u jekk dak li tkellimtu fuqu jirriflettix fil-kopja finali. Forsi tajjeb li jkollkom kopja tiegħu. 

IĊ-CHAIRPERSON: Li qed jgħid l-Onor. Cutajar hu li dak l-abbozz jorbot għax dak li ġie formalment imressaq. 

ONOR. ROBERT CUTAJAR: Forsi tajjeb li tarawh flimkien. Ridt ngħidlek ukoll xi ħaġa fuq il-friendship groups. Dawn huma gruppi fejn Membri Parlamentari miż-żewġ naħat, jiġifieri tal-pajjiżi rispettivi, jiltaqgħu u jaqsmu bejniethom u jsiru delegazzjonijiet fiż-żewġ pajjiżi. Sfortunatament, mal-pajjiżi fejn hemm l-aktar Maltin, dawk li huma tradizzjonali, jiġifieri l-Ingilterra, l-Amerika, il-Kanada u l-Awstralja, dawn ma jeżistux. M’hemm l-ebda friendship group li b’xi mod qed jaħdem ma’ dawn il-pajjiżi. Ma nafx jekk forsi b’xi mod tistgħux taraw li l-friendship groups li hemm numru ta’ pajjiżi li bdew jaħdmu, fosthom fl-Irlanda u l-Ġermanja, ikun hemm ukoll ma’ dawk il-pajjiżi ewlenin. Forsi bl-intervent tagħkom inkunu nistgħu nibdewhom.   

DR ANTOINETTE CUTAJAR: Idealment meta nippreparaw il-briefs, nipprovaw kemm jista’ jkun indaħħlu personalitajiet, eċċ. ta’ dak il-lokal. Pereżempju, m’ilux kellna xi ħadd li ġie elett sindku li kien ta’ dixxendenza Maltija. U allura aħna nibagħtu nkellmuh biex isir jafna. Allura idealment kieku min-naħa tagħkom tgħaddulna request biex inkunu nistgħu naħdmu fuqha. 

ONOR. ROBERT CUTAJAR: Dan min-naħa tal-Uffiċċju tal-Ispeaker. 

DR ANTOINETTE CUTAJAR: Bħala Direttorat mhux bħala CMLA li tridu kuntatt. L-ewwel nett, naraw min huma l-personalitajiet politiċi li għandna f’dik l-area. 

IĊ-CHAIRPERSON: Skużani li se ninterrompik imma l-Onor. Cutajar qed jgħid xi ħaġa differenti. Qed jgħid li fuq livell parlamentari, fejn hemm l-aktar nies fid-diaspora għandu jkun hemm friendship groups fuq livell ta’ Parlament. 

DR ANTOINETTE CUTAJAR: Iva. Intom tistgħu tagħmluha Parlament ma’ Parlament imma aħna xorta nistgħu, forsi through il-kuntatti tagħna, nuru x-xewqa tal-Parlament Malti, u through il-Maltin li hemm hemmhekk f’dik iż-żona, jikkuntattjaw xi politiċi mill-area tagħhom u jinbena dan il-friendship group. 

IS-SUR ANDREW GRECH: Issa nieħdu nota tagħha. Tajjeb li jkollna l-informazzjoni kollha ħalli niddiskutuha, u jekk ikun hemm bżonn nieħdu azzjoni fuqha.  

DR ANTOINETTE CUTAJAR: Naħseb madwar sentejn ilu. Li ġara kien li l-MSSP ma setgħux ikomplu joperaw f’Toronto u mbagħad inqala’ wkoll ta’ New South Wales. Aħna bħala Direttorat użajna l-good offices tagħna u l-membri tas-CMLA meta kienu Malta sabiex jiltaqgħu mal-Arċisqof. Mal-Isqof ta’ Għawdex waslu f’punt li forsi jkun hemm xi djaknu li jagħmel is-sena tiegħu hemmhekk. Ħarġet ukoll email lill-kleru kollu ta’ Malta u Għawdex biex min jixtieq jitla’ jitla’, però hija kkumplikata ħafna l-affari u ma tantx huwa possibbli. L-aħħar proposta li għaddejnielhom bħala Direttorat kienet li jiltaqgħu mal-isqof tal-post tagħhom, fejn ta’ Toronto għandu dixxendenza Maltija, u jaraw miegħu jekk hemmx xi saċerdot ieħor li diġà jopera fid-djoċesi, li huwa Malti jew li għandu kuntatt ma’ Malta, li forsi jmur jagħmel imqar weekend kull xahar hemmhekk. 

IĊ-CHAIRPERSON: Hija sfida għal pajjiżna wkoll din.  

IS-SUR ANDREW GRECH: Xtaqt nagħtikom update fuq ix-xogħol tagħna bħala Direttorat. Riċentement ħdimna mal-MCST, il-Malta Council for Science and Technology, billi inkludejna riċerkaturi bħala nies ta’ valur fil-Form B. X’inhi din il-Form B? Il-Ministeru xtaq li jżied il-konnettività mal-Maltin li jgħixu barra u għalhekk nieda din il-formola volontarja, li fiha ninkludu nies Maltin ta’ ċerta esperjenza u li għalhekk jiġu kkonsidrati bħala nies ta’ valur. Dawn jiġu mħeġġa jirreġistraw biex aħna jkollna kont ta’ dawn in-nies li qegħdin jgħixu barra. Nies ta’ valur jinkludu artisti, professjonisti, missjonarji, sportivi, eċċ. Pereżempju, sportivi użajniehom riċentement. 

Dan l-aħħar ukoll daħħalna r-riċerkaturi f’din il-formola għax bħala Ministeru qassamnieha fuq is-siti soċjali tagħna u anke mal-ambaxxati, li min-naħa tagħhom qassmuha fuq is-siti soċjali tagħhom. Irċevejna diversi reġistrazzjonijiet u din l-informazzjoni ta’ dawn in-nies, ta’ dawn ir-riċerkaturi, qassamnieha mal-MCST, ovvjament kollox bil-kunsens tagħhom, biex b’hekk fl-10 ta’ April organizzaw webinar tar-riċerkaturi u introduċew in-National Research and Innovation Strategic Plan tal-MCST. Din ir-riċerka ġiet diskussa u apparti dan, kellna riċerkaturi li bdew jgħidu xi problemi jiffaċċjaw fir-riċerka tagħhom u kellna riċerkaturi Maltin f’pajjiżi differenti li taw il-kontribut tagħhom. 

Kellna wkoll xi diskussjonijiet mal-Kunsill Malti tal-Ilsien Malti. Is-Xur Xerri semma proġett m’ilux fejn kien hemm il-librerija ta’ Brussell biex naraw xi inizjattivi nistgħu nagħmlu bħala Ministeru biex inkomplu nkattru u nippromwovu l-lingwa u l-kultura Maltija. Se nibqgħu naħdmu wkoll mal-Kunsill tal-Maltin li Jgħixu Barra biex inkomplu nippromwovu dak li huwa Malti. 

ONOR. BEPPE FENECH ADAMI: Bħala punt ta’ informazzjoni għandna idea ta’ numri ta’ nies li qegħdin jakkwistaw iċ-ċittadinanza Maltija f’dak li għandu x’jaqsam maċ-ċittadinanza doppja? U t-trends fejn qegħdin? L-Awstralja? L-Amerika? Il-Kanada? Qed jiżdiedu? Qed jonqsu? Has it levelled out? 

IS-SUR ANDREW GRECH: Bl-amment m’għandix dik l-istatistika imma nistgħu nakkwistawha. 

ONOR. BEPPE FENECH ADAMI: Naħseb importanti anke għalikom li jkollkom viżibilità ta’ x’qed jiġri. Realistikament din id-diaspora Maltija kemm hu t-take-up taċ-ċittadinanza Maltija? Hemm interess fiċ-ċittadinanza Maltija? Naħseb li hemm interess biex iġibu ċ-ċittadinanza Ewropea. Però, where is it happening? Is it happening in Australia? In the USA? Is it happening in the UK? X’ġara wara l-Brexit? 

IĊ-CHAIRPERSON: Hekk hu. 

ONOR. BEPPE FENECH ADAMI: Malti tal-Ingilterra kien membru tal-Unjoni Ewropea imma issa m’għadux. X’inhi t-trend? U kif nistgħu nilħquhom lil dawn in-nies? 

DR ANTOINETTE CUTAJAR: Normalment meta nifformola brief fuq xi ħadd irridu nagħmlu parti fuq id-diaspora. Normalment infittex mis-sorsi tiegħi għax ma tantx ikolli reġistrazzjonijiet u li nagħmel hu li nibgħat request lill-ambaxxati u lill-konsolati. Aħna dejjem nagħfsu magħhom fil-laqgħat li jkollna mal-konsli biex jekk jisimgħu b’xi Malti jibagħtulna mqar żewġ linji. Pereżempju, jiltaqgħu ma’ xi ħadd li jgħidilhom li hemm pjanista l-Ungerija. Din l-informazzjoni ilna niġbruha.  

ONOR. BEPPE FENECH ADAMI: Fejn tinżamm l-istatistika? Qed nistaqsik għax ġenwinament ma nafx. L-istatistika tinżamm lokalment?  

IS-SUR ANDREW GRECH: Iva, hawnhekk qiegħda. 

DR ANTOINETTE CUTAJAR: Il-problema hi li mhijiex accurate. 

ONOR. BEPPE FENECH ADAMI: Naħseb li l-Ministeru għandu jkollu gauge ta’ x’qed jiġri. Issa jista’ jkun li qed jagħmilha. 

DR ANTOINETTE CUTAJAR: Darba għedna ħa naraw mill-gruppi kollha ta’ 200 pajjiż jekk kelli ngħodd in-numri kollha li għandi, bejn wieħed u ieħor x’hemm Maltin li huma tal-ewwel, it-tieni u t-tielet ġenerazzjoni imma anke hemmhekk kellna diffikultà għax ħafna drabi nisimgħu li hemm mal-miljun ruħ u mbagħad in-numri tiegħi jitilgħu għal 90 elf għall-argument. 

ONOR. BEPPE FENECH ADAMI: Dr Cutajar, konvint li hemm ħafna Maltin tat-tielet u r-raba’ ġenerazzjoni li frankament ma tantx iħossuhom Maltin. U dan għal raġunijiet ovvji. Hemm min forsi għandu l-bużnannu Malti u allura għandu dixxendenza Maltija imma ma nimmaġinax li dan iqum filgħodu u jħoss nostalġija għal Malta. Però żgur li hemm min għandu interess f’pajjiżna. U intom dawk jinteressawkom. Il-mistoqsija tiegħi hija din; x’inhuma n-numri li qed nitkellmu fuqhom? 100 fis-sena? 1,000 fis-sena? Għaxra? 

DR ANTOINETTE CUTAJAR: Hemm differenza kbira bejn il-komunitajiet. Għandek komunitajiet bħalma huma tal-Lussemburgu u Brussell li huma differenti. L-ewwel nett dawn għandhom kuntatt kontinwu ma’ Malta. Għandek bejn wieħed u ieħor 1,500 ruħ. Imbagħad għandek fenomeni oħra. Pereżempju, l-Iżrael hemm erba’ ċittadini. 

IĊ-CHAIRPERSON: Mal-Aġenzija Identità tiskambjaw informazzjoni? Li qed jgħidlek l-Onor. Fenech Adami huwa fuq it-trends. Pereżempju, wara l-ħruġ tar-Renju Unit mill-Unjoni Ewropea x’kienu t-trends? Taraw jekk kienx hemm surge ta’ applikazzjonijiet minn Maltin fir-Renju Unit li applikaw għaċ-ċittadinanza? L-iskambju tad-data għax mid-data testrapola ċerti trends li jkunu importanti. 

DR ANTOINETTE CUTAJAR: Id-data li nitolbu għall-brief huwa fuq kemm pereżempju hawn Kosovani Malta u allura nitolbu lill-Identità biex tibgħatilna … 

IĊ-CHAIRPERSON: Bil-kontra taħdem, in-nies li qegħdin barra li huma intitolati ... 

DR ANTOINETTE CUTAJAR: Dik le, li nitolbu lill-Identità hi fuq kemm hemm Maltin fil-Kosovo … 

ONOR. BEPPE FENECH ADAMI: Jien qed ngħid kemm hemm Maltin fil-Kosovo li interessaw ruħhom biex japplikaw għaċ-ċittadinanza Maltija. M’għandix dubju li l-Awstralja, jekk nużaw din il-famuża formola tal-fifth generation u nibqgħu ngħidulhom Maltin, u qed ngħidu li hemm miljun ruħ, ir-realtà hi li għandek catchment u għandek dawk li mhumiex lanqas qegħdin fir-radar ta’ dan il-pajjiż. Jiġifieri għandek ċerta trends. 

IS-SUR ANDREW GRECH: Jekk taraw kemm ħarġu ċittadinanzi, statistika jkun hemm min-naħa tal-komunità ... 

ONOR. BEPPE FENECH ADAMI: Naħseb li jkun tajjeb għal dan il-Kumitat biex ikun jista’ jfassal il-politika u l-ħidma tiegħu li jkollu viżibilità ta’ x’qed jiġri u ma jiġrix f’żoni differenti tad-dinja u anke within. Min huma dawn in-nies? First generation, second generation jew third generation? Nerġa ngħid li nkun sorpriż ħafna jekk hemm tal-fourth generation li jkunu interessati. 

IS-SUR JOSEPH XERRI: Tal-fourth generation hemm min hu interessat f’dak li għandu x’jaqsam maċ-ċittadinanza minħabba l-passaport Ewropew. 

ONOR. BEPPE FENECH ADAMI: Minħabba l-Ewropa. Li nixtieq forsi għal darb’oħra, hu li dan il-Parlament inkunu informati x’qed jiġri f’dan ir-rigward. Did it plateau? Is it on the increase? Issa ilna 20 sena fl-Unjoni Ewropea, jiġifieri min kellu japplika f’20 sena probabbilment applika. Jiġifieri nimmaġina li kien hemm surge. 

IĊ-CHAIRPERSON: F’dak li għandu x’jaqsam mar-Renju Unit, ir-relevanza taċ-ċittadinanza ġiet fl-2021 meta kien hemm il-Brexit. 

IS-SUR JOSEPH XERRI: Nafu li kien hemm surge mill-media.  

IĊ-CHAIRPERSON: Aktar milli għall-kurżità tagħna, naħseb li din tgħinkom ukoll sabiex tixprunaw ix-xogħol tagħkom. Id-data tgħinkom fejn tridu tindirizzaw ...  

IS-SUR ANDREW GRECH: Anzi nirringrazzjawkom. Din se narawha żgur għax tgħinha fix-xogħol tagħna biex nilħqu aktar nies. Kif qed jgħid l-Onorevoli, aktar kemm jgħaddi ż-żmien forsi jintilef aktar l-interess. Jien għandi familjari tiegħi jgħixu New York u huma s-second generation. Huma interessati f’pajjiżna avolja qatt m’għexu hawnhekk imma mbagħad it-tfal tagħhom bla interess. Ovvjament fejn jidħol il-passaport Malti għandek ċerta benefiċċji li jġib miegħu. 

ONOR. BEPPE FENECH ADAMI: Xtaqt inqajjem punt għax kull darba tissemma l-kwestjoni tal-voti mill-Maltin li jgħixu barra. Tajjeb li nifhmu li l-fatt li inti ċittadin Malti ma jintitolakx awtomatikament għall-vot. Bil-liġi Maltija trid tkun għamilt an aggregate of six months tgħix Malta fis-sena u nofs ta’ qabel il-votazzjoni. 

IĊ-CHAIRPERSON: To be fair is-Sur Xerri qal li jkun hemm pressure fuqhom. Imma l-liġi dik hi. 

IS-SUR JOSEPH XERRI: Aħna kull darba li jkollna l-laqgħat inġibu lil xi ħadd min-naħa tal-Electoral Office biex jispjegalhom. Imma kull darba jqajmu din il-kwestjoni.  

ONOR. BEPPE FENECH ADAMI: Naturalment, fil-politika mdorrijin li kull vot jgħodd. 

IĊ-CHAIRPERSON: Dawk li jridu jivvotaw qed juru interess ukoll. Jiġifieri huwa mod ieħor kif testernalizza l-interess. 

IS-SUR JOSEPH XERRI: Jekk nagħtu dan is-sapport lil min għandu passaport u jivvota barra … 

ONOR. BEPPE FENECH ADAMI: Dik ħaġa oħra. M’għandix dubju wkoll li hemm talent hemm barra ta’ Maltin li m’aħniex qegħdin nidentifikaw, partikolarment fl-isports u fil-kultura. M’għandix dubju li hemm pjanisti li ma nafux bihom. U m’għandix dubju li hemm ballerini li ma nafux bihom. 

IS-SUR JOSEPH XERRI: L-iskop tal-Form B hija proprju dik. 

IS-SUR ANDREW GRECH: Din l-inizjattiva tar-riċerkaturi kienet waħda minnhom. We are trying to tap into certain potenial. 

ONOR. ROBERT CUTAJAR: Fir-rigward tal-isports dan l-aħħar kellna l-Logħob tal-Pajjiżi ż-Żgħar, fejn kellna numru ta’ atleti li ġew u rebħu l-medalji. Min-naħa l-oħra mbagħad ikollok atleti Maltin li jkun ilhom ix-xhur u s-snin jagħmlu t-training  għal dan l-avveniment għax għalina dan huwa ċ-ċans fejn tista’ tirbaħ il-medalja, biex imbagħad fl-aħħar ġimagħtejn, xahar, jiskopru li ġej Malti mill-Awstralja biex jikkompeti u huwa aħjar minnu. Nirrispetta li huwa Malti la għandu l-passaport Malti però dik qiegħda toħloq problema wkoll. Riċentement kelli ġenituri li ġew ikellmuni u qaluli li mhux sewwa li t-tifel tagħhom ilu jipprattika u jaħdem biex itejjeb il-ħinijiet tiegħu biex fl-aħħar naqra jiskopri li ġej xi ħadd minn pajjiż ieħor u spiċċa ħadlu postu. Jiġifieri din sikkina taqta’ minn żewġ naħat. 

ONOR. BEPPE FENECH ADAMI: L-esperiment tal-kotba Maltin fl-ambaxxati naħseb li with a very small effort min-naħa tal-Gvern faċilment tista’ issir. Saret Brussell u ma naħsibx li kien hemm xi outlay finanzjarju ta’ barra minn hawn biex saret. U nemmen li it can be replicated without much efforts.

IS-SUR JOSEPH XERRI: Fil-fatt semmejnieha fir-rapport. Kien apposta li qabbadnieh jieħu sehem fl-aħħar laqgħa biex nixprunawha. U qegħdin jaħdmu fuqha. Fil-fatt kotba, speċjalment tat-tagħlim tal-Malti, bagħtna kemm-il darba barra. 

DR ANTOINETTE CUTAJAR: L-ewwel għedt li rridu naraw id-differenza bejn komunità u oħra. Il-komunità ta’ Brussell l-ewwel nett għandhom il-mezzi ekonomiċi u għandhom kuntatt dirett ma’ Malta. Ommhom u missierhom huma pro-Malta mill-bidu sal-aħħar. Dawn qegħdin fl-istituzzjonijiet u naraw li għandhom ċerta għatx. Fil-fatt bdejna qisu homework mal-Forum ta’ Malta biex bħalma jiġu fuq business li jiġu jitgħallmu l-Ingliż Malta, forsi jkun hemm xi forma ta’ business ġdid fejn dawn it-tfal u żgħażagħ jiġu Malta holiday u wara li jmorru l-baħar, imorru l-kunsill u jingħataw course tal-Malti b’differenza. U allura dak jista’ jkun niċċa ta’ business ġdid għax ikunu jistgħu jiġu jagħmlu ġimgħa hawnhekk. 

IĊ-CHAIRPERSON: Jew aktar milli business, biex ikun hemm interess fl-ilsien Malti. 

DR ANTOINETTE CUTAJAR: Aħna dejjem inħarsu lejn l-Ingliżi bħala opportunità ta’ business imma jista’ jagħti l-każ li hemm niċċa oħra li forsi lesta li tħallas aktar għax finanzjarjament hija aħjar, u forsi b’dak il-pakkett li jkun wieħed partikolari u li jista’ isir mill-kunsill ... 

IĊ-CHAIRPERSON: Nirringrazzjakom tal-ħin tagħkom u tax-xogħol tagħkom li mhuwiex faċli għar-raġunijiet li ddiskutejna llum. Nirringrazzjakom.

Fil-5.36 p.m. il‑Kumitat aġġorna għal data li kellha tiġi komunikata aktar tard.

